
Prezident İlham Əliyevin müva-
fiq sərəncamı ilə təsdiq olunan “Su 
ehtiyatlarından səmərəli istifadəyə 
dair Milli Strategiya”sında ölkədə su 
təhlükəsizliyinin qorunması, onun da-
yanıqlığının artırılması və bu sahədə 
müasir idarəetmə sisteminin qurul-
ması qarşıya mühüm vəzifə kimi qo-
yulub. 

Sənəddə müəyyənləşdirilən prioritet 
istiqamətlər sırasında olan su ehtiyatlarının 
qiymətləndirilməsi və proqnozlaşdırılması 
sisteminin təkmilləşdirilməsi, bu zaman 
hidroloji və hidrogeoloji tədqiqatlara üs-
tünlük verilməsi, monitorinq stansiyala-
rının rəqəmsallaşdırılması, məlumatların 
real vaxt rejimində emalının gerçəkləşdi-
rilməsi kimi amillərin diqqətdə saxlanıma-
sının zəruriliyi də vurğulanıb. 

Bütün bunlarla bərabər, müəyyən la-
yihələrin həyata keçiriləcəyi təqdirdə risk-
lərin simulyasiyası və rəqəmsallaşmasının 
təmin ediləcəyinə, beləliklə, ölkənin su eh-
tiyatları barədə real təsəvvür formalaşaca-
ğına, iqlim dəyişmələrinin təsirləri nəzərə 
alınaraq dayanıqlı su mənbələrindən isti-
fadəyə zəmin yaradılacağına əminlik ifadə 
olunub. 

Mütəxəssislərin fikrincə, ölkədə su 
təsərrüfatları və su hövzələri səviyyələ-
rinin optimallaşdırılması, eləcə də döv-
lət–özəl tərəfdaşlığının inkişaf etdirilməsi 
bu sahədə idarəetmənin səmərəliliyini ar-
tıracaq, sosial-iqtisadi vəziyyət və inves-
tisiya qoyuluş nəzərə alınmaqla tariflərin 
diferensiallaşdırılmasını şərtləndirəcək. Su 
ehtiyatlarının hövzədaxili və hövzələrarası 
inteqrasiyalı idarə edilməsinə nail oluna-
caq.

İqtisadçı-ekspert Samir Heydərov bil-
dirir ki, strategiyada su ehtiyatlarından 
səmərəli istifadənin önə çəkilməsi mühüm 
önəm daşıyır: “Bunun üçün suyun dövlət 
uçotu sistemi təkmilləşdirilməli və qa-
nunsuz müdaxilələrin qarşısı alınmalı, ən 
başlıcası isə müasir suvarma üsullarının 
tətbiqi genişləndirilməlidir. Yalnız bu hal-
da qarşıya qoyulan vəzifənin gerçəkləşdi-

rilməsi mümkündür”. 
S.Heydərovun sözlərinə görə, 2027-ci 

ilədək ölkədə şirin su ehtiyatlarının artı-
rılması məqsədilə 4 yeni su anbarının ya-
radılacağı, su təchizatı infrastrukturunun 
genişləndirilməsi nəticəsində içməli su 
təminatının 85 faizə, suvarma suyu təmi-
natının isə 90 faizə çatdırılacağı bildirilir. 

İqtisadçı-ekspert qeyd edir ki, tez-
liklə su təhlükəsizliyi sahəsində risklər 
müəyyənləşdiriləcək və onların aradan 
qaldırılması ilə bağlı qabaqlayıcı tədbirlər 
görüləcək, sərhədlərarası razılaşdırılmış 
fəaliyyətlər vasitəsilə su hövzələri bo-
yunca su ehtiyatlarının inteqrasiyalı idarə 
olunması inkişaf etdiriləcək. Su ehtiyatla-
rının çirklənməsinin qarşısının alınması, 
sudan səmərəli istifadə, tullantı sularının 
axıdılması sahəsində mövcud problemlərin 
həlli məqsədilə qarşılıqlı əməkdaşlıq güc-
ləndiriləcək, ekoloji tarazlıq qorunacaq, 
iqlim dəyişikliyinə mitiqasiya və adapta-
siya yolu ilə cavab verməklə hidroekoloji 
böhranın qarşısı alınacaq. 

Coğrafiya elmləri doktoru Məhəmməd 
Abduyev bildirir ki, qlobal iqlim dəyişik-
liklərinin yağıntıların paylanmasına mənfi 
təsiri, eləcə əhali artımı suya olan tələbatı 
getdikcə artırır. İlkin proqnozlara görə, su 

qıtlığı daha geniş miqyas alaraq XXI əsrin 
ortalarınadək davam edəcək. Beynəlxalq 
Təbii Resurslar İnstitutunun verdiyi proq-
nozlara əsasən isə, 2040-cı ilə qədər dünya 
ölkələrinin beşdə birində su çatışmazlığı 
problemi yaranacaq. 

Adı çəkilən institutun hesabatında qu-
raqlıq təhlükəsi ilə qarşılaşacaq ölkələr 
arasında, təəssüflər olsun ki, Azərbaycanın 
da adı var. Belə ki, siyahıda göstərilən 33 
ölkə arasında ölkəmiz 18-ci yerdə qərarla-
şıb: “Azərbaycanın çay axımına əsaslanan 
su ehtiyatları orta hesabla 30,9 kubkilo-
metrə bərabərdir ki, bunun da 20,3 kub-
kilometri qonşu ölkələrdən gələn (əsasən 
Kür və Araz çaylarının) tranzit axım hesa-
bına, 10,6 kubkilometri isə ölkə daxilində 
formalaşır. 

Yeri gəlmişkən, ümumi su ehtiyatları-
nın üçdə iki hissəsi tranzit axımın payına 
düşdüyündən çirklənmə də, əsasən, bu 
çaylarda müşahidə olunur. Bu qədər su 
ehtiyatlarına malik olan ölkəmizin Bey-
nəlxalq Təbii Resurslar İnstitutunun tərtib 
etdiyi siyahıda 18-ci yerdə qərarlaşması 
itkiyə sərf olunan suyun kəmiyyətinin ki-
fayət qədər yüksəkliyi, selləmə suvama 
üsulunun geniş tətbiqi, eləcə də mövcud 
suvarma şəbəkəsinin 70-73 faizinin torpaq 

məcralı kanallardan ibarət olması ilə izah 
edilə bilər”. 

İqlimşünas alimin sözlərinə görə, 
adambaşına gündəlik içməli və məişətdə 
istifadə edilən su norması Ümumdünya 
Səhiyyə Təşkilatı tərəfindən 450 litr müəy-
yən edilib. Beynəlxalq norma nəzərə alın-
sa, ölkəmizdə əhali il ərzində 1,6 milyard 
kubmetr içməli və məişətdə istifadə üçün 
su ilə təmin olunmalıdır. Azərbaycanda 
əhalinin su təminatı 32 il ərzində (1990-
2021) orta hesabla 367 milyon kubmetr 
təşkil edib ki, bu da müəyyənləşdirilən 
su normasından 4,4 dəfə azdır. Bu, həm 
də gün ərzində adambaşına 100 litr, yəni 
müəyyən edilən beynəlxalq normadan 4,5 
dəfə az su istehlakı deməkdir.

M.Abduyev fikirlərini yekunlaşdıraraq 
bildirir ki, keçid iqlim qurşağında yerləşən 
və su ehtiyatları ilə zəif təmin olunan Azər-
baycanda su çatışmazlığı özünü daha aydın 
hiss etdirir. Təbii və antropogen təsirlərlə 
su ehtiyatlarında baş verən dəyişikliklərin 
qiymətləndirilməsi son illər xüsusi aktual-
lığı ilə seçilir. Ölkəmizdə təbii su mənbələ-
rindən götürülmüş və istehlak olunmuş su 
ehtiyatlarından istifadə iki dövr üçün təhlil 
edilib. Birinci mərhələni əhatə edən 1990-
2000-ci ilədək olan dövr də təbii mənbələr-

dən götürülən suyun azalması məlum olub. 
Yəni 2000-ci ilədək su ehtiyatlarından 
istifadə olunmasında azalma qeydə alın-
sa da, sonrakı illərdə bu sahədə artım baş 
verib. Bu da əkin sahələrinin çoxalması, 
əhalinin suya olan tələbatının artması, yeni 
sututumlu müəssisələrin yaradılması ilə 
bağlıdır. 

Son illər respublikamızda müasir su-
varma üsullarının tətbiqi diqqətdə saxla-
nılır. Çinin Lançjou Universitetinin iqlim 
üçün optimallaşdırılmış kənd təsərrüfatı 
sahəsi üzrə eksperti Adnan Arşad bildirib 
ki, ölkəsinin iqlimə davamlı aqroekosis-
temlərin yaradılmasındakı uğuru suvarma 
problemi ilə üzləşən ölkələr, o cümlədən 
Azərbaycan üçün yaxşı nümunə ola bilər. 
Ekspert suvarma problemi olan ölkələr-
də tətbiq edilə biləcək bir neçə konkret 
metodun adını çəkib. Onun fikrincə, suya 
qənaət edən suvarma üsullarının tətbiqi su-
dan istifadəni optimallaşdırmağa və itkiləri 
azaltmağa kömək edir: “Bura damcı suvar-
ma sistemi və çiləmə kimi üsulların tətbiqi 
daxildir. Bu cür üsullar suyu birbaşa bitki 
köklərinə çatdırır, buxarlanmanı minimu-
ma endirir və istifadənin səmərəliliyini 
artırır”.

A.Arşad söhbətində suyun yığılması ilə 
bağlı texnologiyaların inkişaf etdirilməsi, 
əkinlərin şaxələndirilməsi, bilik mübadilə-
si və məhsul təlimi proqramlarının təşviqi 
zərurətini də vurğulayıb: “İqlim, suyun 
mövcudluğu, yerli sosial-iqtisadi amillər 
nəzərə alınmaqla bu üsulların Azərbayca-
nın konkret şərtlərinə uyğunlaşdırılması 
vacibdir”.

Bakıda keçiriləcək COP29-dan gözlən-
tiləri barədə danışan A.Arşad qeyd edib ki, 
optimallaşdırılmış kənd təsərrüfatı sahə-
sinin maliyyələşdirilməsi ilə bağlı vəsait-
lər artırılmalıdır. Qarşıdan gələn COP29 
təşəbbüsləri üçün artan maliyyə resursla-
rının prioritetləşdiriləcəyi və reallaşdırıla-
cağı mühüm önəm daşıyır. Bura tədqiqat 
və inkişaf üçün maliyyə, potensialın ar-
tırılması, texnologiya transferi və iqlim 
dəyişikliyinə uyğunlaşmanı yaxşılaşdıran 
davamlı kənd təsərrüfatı təcrübələrinə in-
vestisiya daxildir.

Müasir suvarma şəbəkəsi genişlənir

“İqlim və sülh bağlantısı”  

Beynəlxalq Qızıl Xaç və Qızıl Aypara Cəmiyyətləri Federasiyasının 
mərkəzi qərargahında COP29 Sədrliyi və Federasiyanın birgə təşkilatçılığı 
ilə iqlim dəyişikliyi və qlobal sülh arasındakı qarşılıqlı əlaqəyə həsr olunmuş 
müzakirə keçirilib. 

Cenevrədə yerləşən BMT qurumları-
nın, beynəlxalq humanitar təşkilatların, 
eləcə də BMT-yə üzv dövlətlərin daimi nü-
mayəndəliklərinin iştirak etdikləri tədbirdə 
Federasiyanın baş katibi Caqan Çapagain 
Azərbaycana iqlim dəyişikliyi və sülh ara-
sında bağlantı mövzusuna diqqət çəkdi-
yinə görə təşəkkürünü bildirdi və COP29 
Sədrliyinin bu istiqamətdəki fəaliyyətini 
yüksək qiymətləndirib.

COP29 Sədrliyinin baş müşaviri, Azər-
baycan Respublikası Xarici İşlər Nazir-

liyinin xüsusi tapşırıqlar üzrə səfiri Elşad 
İsgəndərov iqlim konfransı çərçivəsində 
keçirilməsi nəzərdə tutulan Sülh, Yardım 
və Bərpa Günü haqqında ətraflı məlumat 
verib. Natiq iqlim dəyişikliyi nəticəsində 
su çatışmazlığı, ərzaq təhlükəsizliyi, tor-
paq deqradasiyası və miqrasiyanın artan 
miqyasına diqqət çəkərək bu problemlərin 
beynəlxalq sülh və təhlükəsizlik üçün ciddi 
risklər yaratdığını bildirib.

Səfir daha sonra 500 milyondan artıq 
əhalinin üzləşdiyi bu problemlərin həllinə 

iqlim maliyyəsinin cəmi 2 faizinin xərclən-
diyini, bunun isə az inkişaf etmiş ölkələrin 
hələ uzun illər aclıq, münaqişə, xəstəlik-
lərə düçar qalması üçün zəmin yaratdığını 
vurğulayaraq deyib: “İnkişaf etmiş ölkələri 
süni şəkildə siyasiləşdirilən məsələlər de-
yil, məhz bu kimi real fəlakətlər narahat 
etməli, bu istiqamətdə əməli addımlar atıl-
malıdır. COP29 sədri kimi Azərbaycan irə-
li sürdüyü təşəbbüslər vasitəsilə məhz bu 
yolda həqiqi sülhə xidmət edir”.

Müzakirə zamanı COP29 Sədrliyinin 
təşəbbüsü olan İqlim və Sülh Fəaliyyəti 
üzrə Bakı Mərkəzinin konsepsiyası, eləcə 
də əməli təklifləri özündə ifadə edən İqlim 
üçün Bakı Sülh Çağırışının ilkin layihəsi 
tədbir iştirakçılarına təqdim edilib. Toplan-
tıda çıxış edən Azərbaycan Respublikasının 
Cenevrədəki BMT Bölməsi və digər bey-
nəlxalq təşkilatlar yanında daimi nümayən-
dəsi, səfir Qalib İsrafilov ölkəmizin COP29 
Sədrliyinin fəaliyyət gündəliyi üzrə təşəb-
büslərinin beynəlxalq sülhün gücləndiril-
məsinə xidmət edən amillərinə diqqət çəkib.

42 ölkə və 12 beynəlxalq təşkilatın nü-
mayəndələrinin iştirak etdiyi tədbir zamanı 
aparılan müzakirələrdə COP29 Sədrliyinin 
iqlim və sülh mövzusu üzrə təqdim etdiyi 
gündəlik yüksək qiymətləndirilib, Azər-
baycan nümayəndələri tədbir iştirakçıları-
nın çoxsaylı suallarını ətraflı cavablandı-
rıblar.

“Yaşıl dünya naminə həmrəy olaq” 
Bakı Mühəndislik Universi-

tetində keçirilən “COP29: Yaşıl 
dünya naminə həmrəy olaq” adlı 
forumda qlobal ekoloji problem-
lərin ətraf mühitə təsiri, yaratdı-
ğı sosial-iqtisadi fəsadlar, “yaşıl” 
enerji və onun istixana qazlarının 
azaldılmasında rolu, COP29-un 
Azərbaycana ekoloji baxımdan 
qazandıracağı üstünlüklər, iqlim 
dəyişikliyinin su ehtiyatlarının 
idarə olunmasına, eləcə də Xəzər 
dənizinin səviyyə dəyişmələrinə 
təsirləri istiqamətində müzakirələr 
aparılıb.

Tədbirdə Azərbaycanda 2024–2040-
cı illərdə “Su ehtiyatlarından səmərəli is-
tifadəyə dair Milli Strategiya”nın qəbul 
olunmasının mühüm önəmi vurğulanaraq 
sənəddə iqlim dəyişmələri fonunda yeni 
texnologiyalardan istifadə, suyun uçotu-
nun təkmilləşdirilməsi, eləcə də hidroböh-
ranların qarşısının alınması kimi zəruri 
məsələlərə geniş yer verildiyi vurğulanıb. 
Qarabağ və Şərqi Zəngəzur iqtisadi rayon-

larının su potensialından səmərəli istifadə 
ilə bağlı hazırda görülən işlər barədə mə-
lumat verilib, eləcə də yeni su anbarlarının 
tikilməsinin Azərbaycanın iqlim dəyiş-
mələrinin təsirinin yumşaldılması məqsə-
dilə atdığı addımlar sırasında dayandığı 
diqqətə çatdırılıb.

Forumda 2030-cu ilə qədər dünyada 
bərk məişət tullantılarının 4 milyard tonu 

aşacağı və bunun ciddi risk kimi narahatlıq 
doğurduğu vurğulanıb. Bildirilib ki, bərk 
məişət tullantılarının idarə olunması təkcə 
atmosferə yox, yeraltı sulara, torpağa və 
s. mənfi təsir göstərir. Sanitar normalara 
cavab verən poliqonların yaradılmasının 
müsbət cəhətləri xatırladılaraq tullantılar-
dan alınan qazların istilik məqsədli istifa-
dəsi yüksək dəyərləndirilib.

Naxçıvanda karbon aksiyası
Naxçıvan Muxtar Respublikası Dövlət Energetika Xidmətinin məlumatına 

görə, qədim diyarda bir gün ərzində 130 min kubmetr həcmində təbii qaza 
qənaət edilib. Belə ki, oktyabrın 11-də muxtar respublikanın 947 min 508 Kv/
saat elektrik enerjisinə tələbatı tam “yaşıl” enerji hesabına ödənilib. Digər 
günlərlə müqayisədə, təqribən, 130 min kubmetr həcmində təbii qaza qənaət 
edilib, həmin gün karbon emissiyası sıfıra düşüb.

Energetika Xidmə-
tindən verilən məlumata 
görə, COP29 çərçivəsin-
də bu addımların atılması 
muxtar respublikada al-
ternativ enerji mənbələ-
rindən daha səmərəli is-
tifadə edilməsinə səbəb 
olacaq.

Britaniya parlamentində 
COP29-a dəstək

Böyük Britaniya parlamentinin Lordlar Palatasında 4-cü Qlobal Enerji 
Həftəsinin açılış konfransında alternativ enerji, hidrogen resursları, enerji 
keçidi və enerji təhlükəsizliyi kimi mövzular müzakirə edilib, Azərbaycanın 
evsahibliyi edəcəyi COP29-un əhəmiyyəti dəfələrlə vurğulanıb. 

Mərasimdə çıxış edən Britaniyanın 
enerji təhlükəsizliyi və “sıfır emissi-
ya” məsələləri üzrə dövlət naziri Lord 
Hunt Britaniyada yenicə hakimiyyətə 
gələn Leyborist hökumətinin “yaşıl” ke-
çid məsələsinə xüsusi diqqət yetirdiyini 
diqqətə çatdırıb. Azərbaycanda keçirilə-
cək COP29-un vacib əhəmiyyətinə toxu-
nan britaniyalı nazir ölkəsinin bu xüsus-
da respublikamızla yaxından əməkdaşlıq 
etməsini və iqlim konfransının uğurla 
nəticələnməsi üçün Azərbaycana hər bir 
dəstəyi verməyə hazır olduğunu məmnun-
luqla vurğulayıb.

Lordlar Palatasının üzvləri, beynəlxalq, 
eləcə də Britaniyaya məxsus enerji şirkət-
lərinin nümayəndələri və diplomatik kor-

pus üzvlərinin təmsil olunduğu tədbirdə 
təşkilatçıların dəvəti əsasında Azərbayca-
nın Britaniyadakı səfiri Elin Süleymanov 
da iştirak edib.

Britaniya parlamentinin Lordlar Pala-
tasının üzvü Lord David Evans iqlim dəyi-
şikliyi və “yaşıl” keçid məsələsinin önəmi 
barədə danışarkən COP29-a evsahibliyi et-
məklə beynəlxalq iqlim danışıqlarına şəra-
it yaratmaq kimi məsuliyyətli işi öhdəsinə 
götürdüyünə görə Azərbaycana təşəkkür 
edib. O, COP29-un Bakı şəhərində uğurla 
təşkil ediləcəyinə əminliyini vurğulayıb. 

Səhifəni hazırladı:  
Vaqif BAYRAMOV 

 XQ


